
        
            
                
            
        

    
	Л. ВАНГАН

	ХАР ШИЛТ
(Хошин өгүүллэг)

	“МОНГОЛЫН ЗОХИОЛЧДЫН ХОРОО” Улаанбаатар хотноо 1971 онд эрхлэн хэвлүүлсэн “ХЭН ХЭЛСЭН ЮМ БЭ?” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШЛЫН ОРОНД

	 

	Оддын хүрээлэнд нэгэн одон бүгэхэд түүний гэрэл нь манай дэлхий рүү олон жил олон үеийн туршид сацран ирсээр байдаг ёсон бий. Түүний нэгэн адил гэгээрсэн мэргэд бичгийн хүмүүс насан эцэслэхүйеэ оюун ухааны нь гэрэл туяа хэдэн үе дамжин гялбан сацран байдгийн жишээг бид олонтоо мэднэ. Миний бодоход сүүлийн нь хэдэн зохиолыг энэ түүвэрт эмхэтгэн толилуулж буй зохиолч Ламжавын Ванган уртын урт настай, удаан жилийн цуурайтай нандин чухаг бүтээлийн эзэн мөн болъюу.

	Тэрбээр өвөрмөц барилтай, өөрийн гэх үг хэл, сэдэв санаа дүр зурагтай, хэлье гэсэн санаагаа хэнд ч ойлгогдохоор хэлдэг нэгэнт хэлснээ хэзээ ч үл давтдаг өөнтөгч гярхай нүдтэй, өгөөмөр баян сэтгэмжтэй зохиолч бүлгээ. Түүний уран бүтээлийн эрхэм содон шинж чанар энэ түүвэрт орсон зохиол бүрээс тусах бий. Тийм ч учраас орсон зохиолын утга санааг тайлбарлан нуршилгүй харин бүтээсэн хүний нь тухай хэдэн үг дурсан бичсүү.

	Л. Ванган аливаа нэгэн зохиолыг бичихээр сэдэн эхлэхдээ юуны өмнө үйл явдал, түүнд хамаарагдан гарах хүмүүсийн дүрийг холбон боддог байсан юм.

	Зохиолд гарах үйл явдалд ямар хүмүүс татагдан орсноос тэр үйл явдлын тавилан шийдвэрлэгдэнэ. Сайн улс дийлэнх нь байвал муу явдал ч сайн руугаа эргэнэ. Муухан улс тэр явдалд оролцох юм бол сайн сайхан үйлс ч муугаараа эргэнэ гэж ярьж байхыг нь сонссон.

	Бас нэг залуу зохиолчтой ярихдаа хэлсэн нь:

	— Хүнээ ол, хүнээ сайн бод, өөр зантай өөр зорилготой хэдэн хүний дунд дэвшүүлэн тавих санаа, асуудлаа тавьчих. Тэгэхээр л хүн хүн өөр өөрийнхөөрөө хандах бий. Тэрнээс чинь бүх юм яриа, маргаан үйл явдал эхлэл төгсгөл цөм урган гарна гэж билээ.

	Л. Ванган зохиолыг сэдэн эхлэхдээ ор хоосноор «зохионо» гэж байхгүй, үргэлж өөрийн үзсэн, харсан, дуулсан сонссоноос юмыг эхлэн боддог, бодсон дээрээ тулгуурлан нэгтгэж, санаагаа цааш нь хөгжүүлэн, амьдралын явц, өрнөлд нь харуулдаг онцлогтой байсан юм.

	Жишээлбэл, энэ түүвэрт орж байгаа «Бямбаагийн зээрд» гэдэг кино туужийн төлөвлөгөөг бид хоёр ярилцсан бөгөөд (тэгэхэд «Суман зээрд» гэдэг нэртэй байсан юм) хэд хэдэн зүйл дээр маргалдаж байснаа санаж байна. Энд зөвхөн нэгийг дурсъя.

	Ядуу айлын ганц сайн морийг баяных эзэрхэн авчаад түүнийг барьж авах гэж ядаж байгаа нэг хэсэг хийх хэрэгтэй боллоо. Энэ бол Ванганы санаа юм. Тэгэхээр нь би хэллээ. «Барьж ядаад байхдаа яадаг юм. Баян айл хэдэн сайн адуучинтай, бас хэдэн уургын морьтой байсан байлгүй» гэлээ. Тэгсэн нь Ванган:

	— Үгүй, үгүй ядуу айл тэгвэл ганц морио яаж барьж байсан байх вэ? Тэднийд уургын морь байхгүй шүү дээ. Очоод л хүзүүдээд авдаг байсан байж таарна... Тийм морийг уургалах гэхээр үргэж ороолоод сүйд болох ёстой доо— гэж байсан нь санагдаж байна.

	Үнэхээр юмыг гүйцэд боддог нь гарч байгаа биз? Ийнхүү зохиолын хэсэг, орсон гарсан зүйл бүрийг нарийн тунгаадаг нь тун гайхалтай байсан юм.

	«Өглөө» гэдэг киног зохиож байх үед иймэрхүү хэлэлцэх, маргах зүйл олон гарч байсан. Бараг тухай бүр бүтээхийн туршлага, амьдралын мэдлэг зузаан, учир зүйн гогцоог сүрхий олдгоороо Л. Ванган маань санаагаа лавтайяа нотлон чадаж, тэр бүхнийг нь би хөдөлшгүйеэ хүлээн авч байсныг хэлэх юун! Харин өөрийн санасан нь үнэхээр согогтой бол мэтгэн мэлзээд байдаггүй, тэр дорхноо нөхрийн зөвийг хүлээж авдаг байсныг үл дурдан өнгөрч болохгүй мэт. «Өглөө» гэдэг кино дээр Сүхбаатар, Бодоо, Данзан нар Богд хаанд бараалхаж буй нэгэн хэсэг байдгийг үзсэн хүн санаж байгаа байх тэгэхэд богд хаан эртний сургаалыг иш татан, төр улсыг тогтоож төвхнүүлэх хэчнээн бэрхтэйг дурддаг билээ. Үүнд Бодоо зэвүүцэн хэдэрлэж, Данзан хэлэх үгээ олж ядан гөлөлзөж байдаг юм. Тэгэхээр Сүхбаатар зохих хариу өгөх ёстой нь уул зохиолыг бичиж байгаа бид хоёрт тодорхой байлаа.

	Таны саяын хэлдэг үг бусдаас булаан эзэлсэн нутгийг хэлж байгаа болохоос эзэн хүн улс орноо эзэгнэн захирахыг хэлсэн үг биш байна— гэсэн санаатай үг хэлье гэж би бодоод түүнийг бичлээ. Ванган миний тэр бичсэн үгийг баллаад ондоо үг бичив. Би зөвшөөрсөнгүй. Ванган хэдэн ондоо янзын үг бичив. Гэтэл тэр бүхэн нь миний санаанд буудаггүй. Тэгэхээр нь Ванган миний бичсэн үгийг найруулгын төдий янзлаад балласнаа сэргээж бичсэн билээ.

	Ингэж бусдын санал онолыг соргог сонсож, нямбай ханддаг нь надад бас л их сонин санагддаг байсан юм. Их ч сургамж болсон юм.

	Ямар нэгэн зохиол бичихээр бодож явахдаа үргэлж бодсон санаснаа хүнд ярьж явдаг билээ. Хүн голно шилнэ гэж байхгүй, хэнд ч хамаагүй ярина. Сонссон хүн тэгэхээр заавал нэг юм хэлнэ. Тэр бүхнийг тусгай авч, зохиолынхоо төлөвлөгөөг хянан засварлаж, хасахыг нь хасаж, нэмэхийг нь нэмсээр байгаад амаар ярьдаг бэлэн зохиолтой болчихно. Түүнийг бас дотнын хэдэн нөхөдтэйгөө ярьж эцсийн саналыг нь сонсож аваад өөрөө машиндаад суучихна даа. Нэг жүжгийг 7 хоногоос илүү машиндахыг нь би мэдэхгүй юм. Урьдчилж хамаг юмыг нь бодчихсон тэр байтугай харилцан ярих яриаг нь хүртэл бодчихсон хүнд тэр бүхнийг цааснаа буулгахад дунджаар гэдэг албаны үг хэрэглэвэл өдрийн нэг үзэгдэл л байдаг юм байна билээ.

	Мэдээжийн хэрэг бичиж байх үедээ гацах нь байдаг л байсан юм. Тийм үедээ над руу хааяа утасдаад:

	— Чи нэг ирэлгүй болохгүй нь гэдэг сэн. Очиход үстэй дээл нөмгөн өмсчихөөд, папирос тамхины соруулыг нь лавхан зуучхаад өрөөн дотуур, өсгийгөө хүндхэн тавилж алгуурхан холхиж байдаг сан.

	Тэгээд гацсанаа ярьж, хүний санал зөвлөгөө сонсоод дахин машиныхаа ард сууна. Машиндаж гаргасан зүйл нь өгсөн саналаар хийсэн ч зүйл байдаг, тэс ондоо ч байж болзошгүй л байдаг. Хүний санал онолоос тусгал авч шал ондоо зүйл бодон олдог нь надад бас их л гайхалтай сонин чадвар шиг санагддаг байсан юм.

	Энэ эмхэтгэлд орсон жүжгүүдийг дахин уншихад зохиосон хүний нь дурдсан чанар байдал нүдэнд харагдаж, санаанд ургасан учир тэр бүхнийг оршлын оронд бичин толилуулав.

	Ч. ЧИМИД

	1969 он



	
ХАР ШИЛТ

	Хошин өгүүллэг

	 

	Сэртэв гуай үдийн завсарлагаагаар дээд давхраас уруудан гялтгар шаахайныхаа ул, боржин чулуун шат хоёрын аль алиныг нь элэгдчихээс болгоомжилсон бололтой өвдгөөрөө нахис нахис, өлмийгөөрөө намс намс гишгэсээр бууж явав. Араас нь шилбэ нь гялалзсан шилэн оймстой, төмөр өсгийтэй туфли тажигнуулан гүйцэж ирсэн залуу бүсгүйг дайрчих нь уу гэсэн байдалтай сүрхий гэгч хүрлийж хараад саяхан санхүүгийн хэлтэст орсон Саран бүсгүй болохыг таниад нүд нь зөөлөрч, царай нь цэлмэж, мэндлэн гар барилцахад Сэртэв гуай Сарангийн сэрүүн бөгөөд нарийн сарвууг хоёр гарынхаа зөөлөн бүлээн алганд хавчуулан хэсэг бариад,

	— За залуу ажилдаа дадлага олж, амьтан хүнтэйгээ танилцаж байна уу даа? гэж асуусан нь үнэхээр залуу боловсон хүчинд хайр халамжтайг нь илэрхийлэв.

	Тэр хоёр ярилцан явсаар байгууллагынхаа цайны газар ороод ийш тийшээ харж танилуудтайгаа толгой дохин мэндлэлцэж явснаа зайдуухан байгаа өнцгийн ширээнд очиж нэг хэсэг хүлээж суух завсар, Саран хоол идэж байгаа дөрөв таван хүмүүстэй мэндлэлцэхийг ажигласан Сэртэв гуай:

	— Чи чинь энд танилаар талын чинээ болж амжжээ.

	— Тэгэлгүй яах вэ дарга аа, хоёр сар гаруй болж байгаа юм чинь гэтэл үйлчлэх хүүхэн тэр хоёрын хажууд ирж зогсов. Сэртэв хуруу зузаан өврийнхөө тэмдэглэлийн дэвтрийг гаргаж нээгээд индүүдсэн юм шиг улаан аравт гаргаж,

	— Чи юу идэх вэ? гэхэд Саран үйлчлэгч өөд хандаж,

	— Шарсан мах байна уу? гээд зүүн гарынхаа атгыг нээж хөгцөрсөн хурууд мэт юм гаргаад тэнийлгэвэл үрчийсэн гуравтын төгрөг хоёр ширхэг байжээ.

	— Шарсан мах дуусаа бол уу, би тогооч нараас асуугаад өгье. Та гээд Сэртэвт хандвал Сэртэв урамгүйхэн нэг улаан аравтаа ширээн дээр тавиад,

	— Аарцтай будаа нэг, мантуу нэг, сүүтэй цай нэг гэв. 

	Саран дэмий суухаар яриа хөөрөөтэй байя гэж бодоод,

	— Сэртэв гуай манай энэ мөнгөний нярав Тажид гуай хижээл ч гэсэн томоотой европ, монгол алинаар нь гэсэн сайхан хувцасладаг хүн шүү.

	— Тийм ээ, залуудаа их завхай байсан золиг.

	— Тэр нь одоо ямар хамаатай, одоо их төлөв сайхан харагдах юм. Ажилдаа махруун, тэгээд оёдол үйлэнд яана аа, оёно эсгэнэ ч гэж мастер юм гэнэ билээ.

	— Одоо ч гэсэн насаа мэдэхгүй сээхэлзүүр байх аа, гээд залхуутай эвшээлгэж нүднийх нь нулимс цайлав. Саран энэ яриа явц олсонгүй гэдгийг ойлгоод,

	— Сэртэв гуай, тэр Болд инженер манай энэ доторх хөдөлдөг бүхнийг мөн лут мэднэ ээ?

	— Юуны төлөө дотоодод арван жил, гадаадад таван жил улсын хоол идлээ.

	— Арван жилд сурч байхдаа тоо физикт гарамгай байсан хүү юм гэнэ билээ.

	— Тийм үү? Нэг гэм нь үргэлж нүдэндээ хүрэн шилтэй явдаг золиг байгаа юм.

	— Юу гэж? Би ч нартай өдөр бас л зүүдэг.

	— Болдын тэр хүрэн шил нэг л учиртай. Удирдлагаасаа үнэн төрсөн нүдээ нуух уу...

	— Та чинь юу хэлнэ вэ. Манайхан хүн бүхэн шүтдэг магтдаг юм байх чинь билээ.

	— Эсвэл энэ нөхөр пиво их уудаг байж таарна гээд долоовор хуруугаараа ширээгээ тог тог тогшив. Гэтэл гаднаас монтёр Балдан орж ирээд тэр хоёртой мэндлэхэд Саран хариу мэндлээд:

	— Балдаан! Энд суу, энэ сандал гэтэл Балдан баярлалаа, зүгээр гээд голын олон хүнтэй залуучуудын шуугиант ширээнд очиж суув.

	— Энэ залуу энд ороод удаж байгаа юм уу Сэртэв гуай?

	— Удаагүй. Долоохон жил болж байгаа юм. Уг мончоор нь гэмгүй сайн мончоор. Тэгэхдээ осолтой хөнгөн сагсуу хүн.

	— Манай ганц урдаа барьдаг тамирчин юм гэв үү?

	— За тэрнээсээ л болох хүн. Уржнан «Яав» унаж сагсуурч явж гадаа үүдний шат өөд дайраад тав зургаан шат өгсөж ирээд унахдаа эрүүгээ хугалаад үхэх шахсан юм. 

	Саран чис чис инээж:

	— Зайлуул тоормос нь бариагүй юм байлгүй дээ.

	— Яавны1 тоормос биш өөрийнх нь тоормос бариагүй л байж таарна. Тэр өдөр аж ахуйн Жамбал тавин насныхаа ойг хийж их л амьтан цугларч шуугьсан сурагтай байсан.

	— Ер нь Яав унах ч осолтой байх аа? гэтэл Сэртэв Сарангийн үгийг шүүрэн авч,

	— Осолтой осолтой. Тэгж явж энэ мончоор нэг үхэж, захиргаа аж ахуйнханд хоёр гурван өдрийн ажил чирээд тохитой томоотой мончоор сураглах, олох энэ тэр гээд бөөн ажил удах золиг. Их хөнгөн найдваргүй хүн. Гэтэл тунж буурал толгойныхоо хөлсийг арчин гарч яваа Даш өвгөн:

	— Сайн байна уу, за Сэртээв, чи нөгөө ахынхаа тэтгэвэрт гарах магадалгааны бичгийг мартаагүй биз? гэж сануулахад Сэртэв үг дуугарсангүй, зөвхөн нүдээ аниад толгой дохив. Саран нүдэнд дулаан цагаан толгойтой ягаан өвгөнийг дагуулан хараад,

	— Мөн сайхан яриа хөөрөөтэй хүн шүү.

	— Зөнөг голдуу залгаж байгаа амьтан.

	— Даш гуай тэр чигээрээ манай байгууллагын түүх юм аа.

	— Айраг гүзээлээд л яриад байх нь тэр, булуу нь халаад ирэх дээрээ лав нэмүү их давсалдаг байх гэж би боддог юм.

	— Шинэ хуучин бичиг сайтай, тэгээд манай архивын эрхлэгч хийдэг нь их зохисон юм.

	— Дээр үед орон шоронд ч орж гарч, одон шагнал ч олныг хүртэж их цогьж явсан хэцүү толгой. Одоо удахгүй тэтгэвэрт гаргах гэж байгаа юм. Гэтэл гаднаас засварын техник Бадрах орж ирээд залуучуудад хандаж, цехдээ ярилцаж дассан хашхираа хоолойгоор гуанз цуурайтуулан, — Тавтай завсарлаж, тохитой хооллоцгоож байна уу? гэтэл тал бүрээс нь янз янзын хоолойгоор хариу өгч шуугиан цуурайтсан нь чухам юу гэж хариулсан нь ойлгогдсонгүй өнгөрөв. Бадрах:

	— Зарлал байна! Захиргаа аж ахуйнхны эвлэлийн гишүүдийн суулгавал зохих долоон мод дутуу байгааг мэдэж байгаа биз! Өнөө орой дуусгасан байвал зохино гэж мэдээрэй! Сэртэв гуай та цаадуулаасаа шаардаарай! гээд буцав. 

	— Энэ өндөр Бадрах хэлэмгий шаардамхай яггүй залуу юм аа даа? гэж Саранг хэлэхэд Сэртэв гуай нэг хэсэг нүд нь гөлийж хамар нь сархайж сархайж:

	— Сүр пар хийсэн төмөр лааз шиг хэцүү амьтан. Эвлэлийн хорооны сонгуультай ухаантай юм. Гэтэл Саран 

	
	— Байн байн нүдэн дээр нь өвдөг гарчхаад байдгаас биш нуруу туруу зүс царайтай залуу шүү.



	— Өвдөг гэнэ ээ? Намайг бодоход энэ хүн эхнэртэйгээ орой бүр зодолддогоос гарцаагүй. Гурван жилийн өмнө танай санхүүгийн Дуламхандтай бүр нийлэх шахаад больчихсон юм. Тэгээд уржнан нэг такси барьдаг залуухан хүүхэнтэй суусан ухаантай юм. 

	Саран за яриа ч ер нь нийлэхгүй нь дээ гэсэн байдалтай нууцхан инээмсэглээд,

	— Та ер нь хүн амьтны нарийн юмыг мөн сайн мэдэх юм аа? гэтэл Сэртэв гуай бахархсан байдалтай нүд нь гэрэлтэж,

	— Мэдэхгүй яах вэ. Олон жил энд боловсон хүчний эрхлэгч хийж байсан юм чинь. Энэ юу ч биш... гэхийг Саран таслан,

	— Түй, тэгээд энд чинь олигтой хүн нэг ч байхгүй юм уу даа? гэсэнд Сэртэв буруушаасан байдалтай толгой сэгсрэн,

	— Тийм биш, байлгүй яах вэ, одоо муу ахыгаа чи чинь цусгүй алах нь. Жишээ нь... гэтэл үйлчлэгч авгай Сэртэвийн захиалсан зүйлийг ёсоор нь авч ирээд өмнө нь тавиад Саранд,

	— Шарсан мах удахгүй гарна жаахан хүлээ. Охин минь чи залуу хүн, тийшээ ойртоод суугаач эгчийн чинь хөл өвдөөд гэхийг сонссон Саран олзорхон угтаж,

	— Тэгье тэгье эгч ээ, гэв. 

	Сэртэв аарцтай будаа халбагадан идэх зуураа толгойгоо данхалзуулан,

	— Манай энэ гуанз мөн хэцүү гуанз шүү.

	— Харин ч овоо хүний идье авъя гэсэн байгаад л байх юм.

	— За тийм ч юм уу даа. Ор тас хоосноос дээр ч юм уу даа гэж цэцэрхэн инээмсэглэхийг нь Саран тэвчиж чадсангүй өндийж,

	— Та Болд инженерийн хүрэн шилийг хардаад байдаг, би таны энэ хар шилийг чинь бүр зэвүүцэх юм... гээд чулуун шал тог тог дуугарган алхсаар олны дунд орж суугаад, алсын өнцөгт ганцаараа ходоодоо цайлган суугаа цулцгар ягаан Сэртэвийг харж нэг зэвүүцэж, нэг өрөвдөхдөө ажилчдынхаа мэргэжил чадвар, зүтгэл мэдлэгийн өсөлтийг бас тэр чинээгээрээ мэддэг байсан бол уу? гэж эргэцүүлэн суутал үйлчлэгч авгай:

	— Ухай даа ингээд бусадтайгаа ойртоод суучихвал чамд ч эвтэйхэн, надад ч амар байхгүй юу гээд шарсан мах өмнө нь тавьжээ.

	1968 оны 7-р сарын 7

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

